
1. INTRODUCIÓN 

No Manuel Padín Truiteiro entendemos dende sempre que un dos espazos necesarios e imprescindibles 

cos que debía contar un centro educativo era a Biblioteca escolar. Por esta razón, cada ano a Programación 

Xeral Anual e o PEC contan cun apartado que recolle o Plan de Biblioteca  coa concreción anual dos 

obxectivos  a perseguir e as actividades a levar a cabo ao longo de todo o curso escolar.  

A comezos de cada curso noméase a persoa responsable do seu funcionamento e fórmase un  Equipo de 

Biblioteca que axuda a desenvolver o traballo necesario e que é o encargado de dinamizar a Biblioteca 

Escolar organizando e coordinando todas as actividades propostas dende ese espazo de aprendizaxe. 

Para iso, dótase orzamentariamente cunha partida anual específica. 

No presente curso académico produciuse unha reconversión do noso centro escolar pola que pasamos de ser 

un CPI a un CEIP. Isto implicou cambios substanciais tanto a nivel organizativo e de infraestrutura do centro 

escolar como no aspecto económico. No ano 2018 a Biblioteca escolar contou cun orzamento de 3000 euros 

con carácter excepcional porque puido conservar a cantidade íntegra que lle correspondía como CPI. A 

Biblioteca do novo IES recibiu unha partida orzamentaria independente de 8000  euros para a súa posta en 

marcha.  

Para o ano 2019, e xa como CEIP, os ingresos reducíronse considerablemente, pero grazas a ese orzamento 

extra do 2018 e á axuda en materiais e obras aportada polo Concello de Soutomaior, a comezos deste curso 

puidemos levar a cabo un cambio total da nosa Biblioteca. A creación do novo CEIP foi pois unha gran 

oportunidade para transformala por completo e tentar convertela no espazo vertebrador, vivo e activo que 

sempre quixemos poder ofrecerlle ao noso alumnado. A implicación do profesorado e o esforzo e total apoio 

do novo equipo directivo fixeron posible iniciar un proxecto ilusionante. 

2. INTERVENCIÓNS EFECTUADAS NOS DOUS ÚLTIMOS ANOS 

A antiga biblioteca estaba localizada nunha aula demasiado pequena para un centro educativo que contaba 

no curso 17-18 con máis de 600 alumnos e que imposibilitaba ou dificultaba moito a creación de espazos 

diferenciados e definidos. 

A transformación do noso centro escolar nun CEIP trouxo consigo a necesidade de efectuar múltiples 

reformas de mellora  co fin de acoller o alumnado de educación infantil, que ata o de agora cursaba os seus 

estudos nun inmoble localizado a máis de medio quilómetro de distancia do edificio principal, e reinstalar o 

resto do alumnado de primaria. A desaparición de secundaria permitiunos poder contar con novos e mellores 

espazos para o exercicio do proceso de ensino-aprendizaxe. Ademais de reformar os patios de recreo e 

seguir contando cun bo salón de actos, agora tamén temos unha aula de música moito máis grande, unha 

aula de informática para o alumnado de primaria, aulas específicas de inglés, unha sala multiusos,... 

Todo este proceso permitiunos así mesmo iniciar o noso proxecto de mellora da Biblioteca Escolar, un 

proxecto que implicou cambios de localización e a ampliación do espazo adicado a Biblioteca.  

2.1. ESPAZO E EQUIPAMENTO 

Na antiga biblioteca creouse unha zona específica e acolledora para o alumnado máis cativo e na zona 

exterior abriuse un novo espazo nunha sala moito máis ampla, que conta con almacén e baño propio, 

pensada para todo o alumnado de primaria e de fácil acceso para as familias. Logramos crear espazos 

diferenciados e eliminar “barreiras” que dificultaban o acceso do alumnado á información. Eliminamos os 

andeis acristalados, encargouse algún moble a medida para poder ampliar a sección de material informativo, 

realizáronse andeis expositores reciclando mobles antigos, tapizáronse de cores unhas vellas cadeiras para 

dispor unha zona de lectura, instaláronse tapices de goma eva no chan e pintáronse de cores algunhas 

mesas e cadeiras para a sección infantil, mercáronse mesas novas para a zona de xogos, creáronse 

murais e carteis decorativos, colocouse unha cortiza para exposicións, ampliouse a sección informática 

con dúas zonas  de ordenadores con acceso á rede... todo co fin de lograr un espazo acolledor e atraente 

para o alumnado e o resto da comunidade educativa. 

2.2. ORGANIZACIÓN DOS FONDOS 

Co inminente traslado do alumnado de secundaria ao novo IES houbo que realizar un reparto dos fondos 

bibliográficos cos que contaba o antigo CPI. Esta revisión tivo como aspecto positivo o feito de que se 

procedeu por primeira vez a realizar un expurgo de fondos (aínda escaso) que era imprescindible dende 

había xa moitos anos. Pero a falta de tempo tralas disposicións determinadas pola Consellería impediron o 

rexistro dos materiais bibliográficos que se trasladaron ao novo IES e esta situación conleva na actualidade 

un problema para a determinación dos fondos cos que contamos realmente no novo CEIP e que estamos 

tentando solventar. Por outra parte, a incorporación do alumnado de  Educación Infantil ao noso edificio 

implicou tamén o traslado dos seus propios fondos bibliotecarios, que non contaban con ningún sistema de 

catalogación.  

Todos estes cambios levaron consigo a necesidade de proceder a reorganizar, limpar e ordenar todos os 

fondos e o material do que dispuñamos, serviu para tomar nota das carencias máis significativas  e  fíxose un 

enorme esforzo para centralizar o rexistro e avanzar na catalogación de fondos que aínda non logramos 

rematar.  

En xeral podemos afirmar que os fondos documentais cos que conta a nosa Biblioteca abranguen todas as 

áreas curriculares, pero  maioritariamente están compostos por obras de ficción, polo que as obras de 

información son bastante escasas e incluso moitas están xa desactualizadas ou resultan pouco atraentes 

para o alumnado. 

Así mesmo contamos con material audiovisual variado: cintas de vídeo (un material xa fóra de uso), diversos 

CDs, ou libros con CD, e DVDs, pero nun número bastante escaso e fundamentalmente en español. 

Aínda que, como xa se indicou máis arriba, falta moito por catalogar, a maioría dos materiais cos que 

contamos están informatizados e rexistrados no MEIGA, programa co que xa levamos moitos anos 

traballando. 

Durante o curso tamén funcionan as Bibliotecas de Aula, pero os seus fondos están 

rexistrados e xestionados dende a Biblioteca de Centro e renóvanse varias veces ao 

longo do curso. 

Neste último ano realizamos unha nova adaptación da CDU máis simple ca que se viña 

empregando co fin de facilitar a comprensión da organización dos fondos entre o 

alumnado e o resto do profesorado. 

Ao mesmo tempo mantivemos a organización dos fondos literarios por grupos de idade 

identificando con gomets de diferentes cores as distintas etapas educativas. Ampliouse a clasificación 

existente coa nova etapa de EI e decidiuse diferenciar as obras en galego e español identificando as escritas 

en galego coa etiqueta do lombo en cor azul. 

Tamén se elaboraron letreiros indicadores das distintas zonas, expúxose un cartaz coa nosa adaptación da 

CDU e colocouse un cartel coas normas de utilización da Biblioteca. 

2.3. HORARIO DE ATENCIÓN 

Ao longo de cada mes de setembro confórmase o Equipo de Biblioteca e  o profesorado integrante elabora a 

Programación Anual, reorganiza os espazos, colabora co resto do profesorado na selección dos materiais que 

precisan para formar as bibliotecas de aula, atende as suxerencias de novas adquisicións,  cataloga materiais 

pendentes de rexistrar e prepara as actividades de presentación da biblioteca ao novo alumnado. 

A partir do mes de outubro, a Biblioteca permanece aberta todos os días durante o tempo de recreo escolar e 

as tardes dos luns, mércores, xoves e venres, de 16:00 a18:00, durante o horario das actividades 

extraescolares. 

O servizo de empréstito realízase a través do MEIGA durante os recreos, que é cando a Biblioteca está 

atendida polo profesorado integrante do Equipo. Nas demais horas, o resto do profesorado tamén pode 

realizar o labor de empréstito tanto ao alumnado como ás familias, pero a través dunhas fichas manuais que 

logo se encargan de trasladar ao MEIGA os membros do Equipo de Biblioteca. 

Este último curso, as obras de acondicionamento e adecuación dos novos espazos para adicar a biblioteca 

escolar retrasaron un tempo a súa apertura, que se produciu a finais de novembro coa organización de 

diversos actos de “inauguración”. 

A Biblioteca Escolar permanece aberta durante todo o período lectivo para que calquera membro da 

comunidade escolar poida facer uso da mesma. Para posibilitar a súa utilización por parte do alumnado, o 

Equipo de biblioteca elabora un horario no que todos os grupos teñen a posibilidade de reservar unha hora 

semanal na que asistir coas súas titoras ou titores, facer un uso didáctico da sala e utilizar os seus recursos. 

Así mesmo, infórmase das horas nas que se pode contar coa asistencia dos membros do Equipo de 

biblioteca para  axudar as titoras e titores no seu labor, así como para a realización de actividades de 

formación de usuarios e animación lectora. 

 

Biblioteca de aula 

2.4. HORARIO E ORGANIZACIÓN DO EQUIPO DE BIBLIOTECA 

O Equipo de Biblioteca constitúese formalmente cada mes de setembro procurando a continuidade dos seus 

membros. O actual, trala nosa conversión nun CEIP, conta con 11 profesoras e profesores representantes 

dos distintos niveis educativos (2 de E. Infantil e 6 de Primaria), das especialidades de Música, Pedagoxía 

Terapéutica e Educación Física e incluso do Equipo Directivo do Centro. 

Para desenvolver as liñas de actuación marcadas, o deseño e realización das actividades e o rexistro, 

catalogación e organización dos fondos, os membros do Equipo cumprirán co seguinte horario: 

 

As horas distribuíronse en función da dispoñibilidade do profesorado e pensando na necesidade inicial do 

traslado de mobles e materiais para a nova Biblioteca, pero para o vindeiro curso tentaremos elaboralo de 

xeito máis funcional para a atención da Biblioteca. 

2.5. ACTIVIDADES REALIZADAS 

Ao longo dos últimos anos o Equipo de Biblioteca contribuiu ao desenvolvemento do Plan Lector dando a 

coñecer a toda a comunidade educativa os fondos de que dispón a biblioteca, a súa organización e as 

normas de uso, favorecendo os empréstitos, mellorando a catalogación e ordenación dos fondos e realizando 

actividades de acercamento ao libro. 

Realizáronse actividades que abarcaron a formación de usuarios, a educación documental e a dinamización 

cultural. 

Entre outras,  desenvolvéronse as seguintes actividades: 

 Elaboración de carteis coas normas da Biblioteca, a CDU, indicadores para os andeis,... 

 Elaboración dun caderno de gardas para cubrir polo profesorado que atende a biblioteca no horario 

de tarde. 

 Elaboración e entrega dos novos carnés da Biblioteca ao alumnado. 

 Acollida de novos usuarios da biblioteca coa presentación da mesma e actividades de animación 

lectora. 

HORAS LUNS MARTES MÉRCORES XOVES VENRES 

9:15 10:10 VANESSA     

10:10 11:00 
ANA 
PUY 

ÁNXELA 
MARIÁN 

MARIÁN GORETTI BEA 

11:00 12:00 

VANESSA / BEA VANESSA / BEA VANESSA / BEA VANESSA / BEA VANESSA / BEA 

ÁNXELA QUICO  
GORETTI 
LOURDES 

ANA 
JESÚS 

12:00 12:30 
RECREO 

LOURDES ÁNXELA LOURDES ÁNXELA 

LOURDES 

ÁNXELA 

12:30 13:20 
GORETTI 

QUICO 
LOURDES 

 QUICO QUICO GORETTI 

13:20 14:15 LUZ     

 Formación de usuarios, comezando polo profesorado de nova integración no Equipo de Biblioteca a 

raíz da transformación do centro nun CEIP. 

 Formación dos “Axudantes de Biblioteca” entre o alumnado de 5º e 6º nivel. 

 Asesoramento, selección e compilación de textos solicitados dende as titorías. 

 Adquisición de fondos en diversos soportes atendendo fundamentalmente  as carencias máis 

significativas: subscrición a un xornal educativo en galego, libros con CD, obras de carácter 

informativo e  de atención á diversidade (xa que acollemos unha boa porcentaxe de alumnado 

inmigrante e procuramos unha educación respectuosa coa igualdade en xeral). 

 Elaboración dun andel de suxerencias. 

 Posta en marcha das mochilas viaxeiras para o alumnado de primaria e das bolsas viaxeiras para 

Educación Infantil. 

 Elaboración de dípticos con recomendacións para cada etapa educativa de libros de lectura para o 

Nadal e as vacacións de verán. 

 Creación do blog da biblioteca con enlace a través da páxina web do centro. 

 Solicitude de libros á Biblioteca Municipal. 

 Colaboración co Equipo de Dinamización Lingüística para a posta en marcha de clubs de lectura. 

 Campañas de fomento da lectura relacionadas con momentos significativos da vida escolar (Día do 

Libro, Día das Letras Galegas, aniversarios, datas sinaladas…). 

 Convocatoria de concursos de redacción e creación. Por exemplo, para a creación da mascota da 

Biblioteca. 

 Exposicións de creación literaria arredor dun tema ou data significativa. Este último ano traballouse 

sobre “Unha muller importante na túa vida” tomando como pretexto o 8 de Marzo.  

 Encontros cos autores dos libros lidos (Iago López, Héctor Cajaraville,...) 

 Elaboración de libros colectivos en formato encadernado ou para o Kamishibai. 

 Sesións de contacontos, tanto con intercambios entre o propio alumnado como coa intervención de 

animadores profesionais. Este ano visitounos Anxo Moure. 

3. CONCLUSIÓN 

A importancia concedida á biblioteca como lugar de evidentes recursos educativos é algo compartido por todo 

o profesorado do Centro. Unha proba evidente foi a grande implicación no traslado, organización e apertura 

da nova Biblioteca Escolar. Sen esta colaboración e o apoio incondicional do actual equipo directivo tería sido 

imposible poñela en marcha con tanta rapidez e efectividade.  

Somos conscientes de que nos queda moito camiño por recorrer, pero a ilusión do Equipo de Biblioteca e a 

boa aceptación por parte do resto do profesorado e do noso alumnado dannos ánimos para seguir traballando 

na procura e mellora dun gran espazo de goce e aprendizaxe. 

4. IMAXES DO PROCESO 

 

 

 

 

 

 

 

 

Imaxes da antiga biblioteca na que se poden apreciar a falta de espazo e andeis acristalados. 

 

 

 

 

 

 

 

 

 

 

  

 

 

 

 

 

 

 

 

Exemplo de como se foron transformando espazos e mobiliario. 

Proceso de cambio e resultado final. 

 


